
Craidd 
Sbardun 1 – Llaw y Gaeaf
Llaw y Gaeaf

Mae llaw y gaeaf oer
Yn cloi pob nant a llyn
A bysedd bach y coed
I gyd mewn menig gwyn
Daw'r adar at y drws
I brintio'r eira tlws.

Nid oes mewn llwyn na gardd
Un nodyn bach o gân
A saif y coed yn syth
Mewn gwisg o berlau glân.
Daw dawns yr haul cyn hir
I'w troi yn arian clir.

J M Edwards
Sbardun 2 – Y Corwynt
Syllai Hywel yn ofnus trwy ffenest y bwthyn gwyliau. Er ei bod yn ganol dydd, roedd yn dywyll ac roedd cymylau mawr duon yn rowlio drwy'r awyr ac yn cuddio'r haul. Byddai aros adref wedi bod ganmil gwell na hyn, meddyliodd.

Gallai glywed y taranau'n rhuo yn y pellter. Edrychodd tuag at ei rieni i chwilio am gysur ond roedd golwg boenus arnyn nhw hefyd.

Roedd ei dad wedi treulio'r hanner awr ddiwethaf yn cadw'r dodrefn gardd yn y garej ac roedd ei fam wedi llenwi'r bath a phowlenni'r gegin a'r ystafell molchi gyda dŵr. Dyna'r paratoadau arferol cyn corwynt.

Doedd dim dwywaith fod un ar y gorwel. Sylwodd Hywel fod gwynt yn codi, oherwydd roedd y clychau gwynt oedd fel arfer yn symud yn ôl ac ymlaen yn hamddenol yn taro yn erbyn ei gilydd yn wyllt wallgo.

                                                                  ***

Roedd ei rieni'n gwrando ar lais ar y radio yn cyhoeddi, "...mae corwynt ar ei ffordd. Rhaid i bawb gysgodi mewn man priodol. Rydym yn disgwyl gwyntoedd o 74 milltir yr awr..."
Heb wastraffu amser, rhuthrodd ei dad i gau'r caeadau pren ar y ffenestri a chaeodd ei fam holl ddrysau'r tŷ. Aeth y tri ohonyn nhw i'r cyntedd di-ffenest, lle roedd y waliau gryfaf. A dyna lle'r arhoson nhw - yn gwrando'n astud ar y radio batri ar rywun yn egluro sut roedd corwyntoedd yn cael eu creu.

"Cyn corwynt, mae'n debyg, bydd rhaid cael stormydd o fellt a tharanau'n dod at ei gilydd a thymheredd o 26.5 °C (79.7 °F) o leiaf yn y môr. Rhaid cael gwyntoedd ysgafn uwch ben y storm a dim ond pan fyddan nhw'n cyrraedd 74 milltir yr awr fydd y storm yn cael ei hadnabod fel corwynt. Yn hemisffer y gogledd, bydd y gwynt yn troi'n wrth-glocwedd ac mae ei ganol yn cael ei alw'n 'llygad'..."
Roedd Hywel wedi clywed hyn i gyd o'r blaen yn yr ysgol. Roedd fel gwylio paent yn sychu, meddyliodd. Roedd ar bigau'r drain eisiau mynd i nôl ei ipod ond wnai ei rieni ddim gadael iddo...

                                                                  ***

Ymhen hir a hwyr, cyhoeddodd y dyn ar y radio y byddai'r gwaethaf drosodd cyn i'r storm gyrraedd eu bwthyn nhw. A gwir y gair, oherwydd pan agorodd Hywel gaeadau'r ffenestri roedd yr haul yn tywynnu a dim ond ychydig o goed oedd wedi disgyn yn yr ardd. Diolch byth, meddyliodd. Fe ga i fynd ar fy ipod nawr..

Sbardun 3 – Mellt a tharanau
Wyddoch chi?

Mae bron i 1800 storm o fellt a tharanau yn digwydd ar unrhyw un adeg ar draws y byd.
Mae mellt yn lladd o leiaf 1000 o bobl y flwyddyn ar draws y byd.

Mae mwy na hynny'n cael eu hanafu.
Mae mwy o bobl yn cael eu lladd gan fellt na chorwyntoedd a thornados.

Mae'r fellten a'r daran yn digwydd yr un pryd.
Beth sy'n achosi mellten?

Gwefr drydanol ydy mellten. Bydd darnau bach o rew yn taro yn erbyn ei gilydd mewn cwmwl ac yn creu gwefr drydanol, a waw! Dyna fellten!

Mae mellt yn chwilboeth - tua 30,000 °C (54,000 °F), sy'n chwe gwaith poethach na'r haul!

Beth sy'n achosi taran?

Mae'r tymheredd uchel yn gwneud i'r aer ehangu'n ffyrnig. Yna mae'r aer yn ffrwydro ac yn creu seindonau. Rydyn ni'n clywed y rhain fel taran. Gan fod goleuni'n symud 900,000 gwaith yn gyflymach na sain rydyn ni'n gweld y fellten cyn clywed y daran.

Pa mor bell mae storm?

Gallwch weld mellten tua 100 milltir i ffwrdd. Mae taran i'w chlywed tua 15 milltir i ffwrdd mewn ardal wledig dawel a thua 5 milltir mewn dinas swnllyd.

Gallwch ddweud pa mor bell ydy storm o fellt a tharanau trwy gyfrif yr eiliadau rhwng y fellten a'r daran a rhannu hynny gyda 5. Os ydych yn cyfrif 10 eiliad mae'r storm 2 filltir oddi wrthych.

Beth ydy mellten fforchog?

Llinellau igam ogam o olau sy'n saethu o un cwmwl i'r llall neu o gwmwl i'r aer neu i'r ddaear
Beth ddylen ni ei wneud mewn storm o fellt a tharanau?

· Mae mynd ar eich pengliniau a'ch dwylo gan gadw eich pen i lawr yn llawer mwy diogel na gorwedd yn wastad. Mae gorwedd yn wastad yn rhoi gwell cyfle i fellten eich taro.

· Mae mynd yn agos at goed yn beryglus.

· Os ydych mewn grŵp o bobl mae'n syniad da i chi gadw tua 15 troedfedd oddi wrth eich gilydd.

· Nid yw nofio neu snorclo yn ddiogel oherwydd mae dŵr yn ddargludydd trydan ardderchog.

· Mae pwll bach o ddŵr yn beryglus mewn storm o fellt a tharanau.

· Mae leiniau dillad a ffensys yn beryglus am eu bod wedi eu gwneud o fetel.

· Yn y tŷ, dylech osgoi dŵr a pheidio â chymryd cawod, golchi llestri, golchi dillad na'ch dwylo.

· Gall mellten daro gwifren ffôn, felly mae defnyddio ffôn y tŷ'n beryglus.

· Mae unrhyw offer trydanol fel cyfrifiadur yn beryglus hefyd.

· Dydy sefyll wrth ffenest ddim yn syniad da.

Cofiwch, os ydych yn clywed taran ewch i'r tŷ neu i'r car ar unwaith, ac os ydych chi'n teimlo eich gwallt yn sefyll i fyny neu eich croen yn cosi efallai bod mellten ar fin taro...

 
Estynnol 

Sbardun 1 – Y Fantell Wen
Y Fantell Wen

(Detholiad)
Does dim ar y ddaear mor lân a gwyn
Â mantell o eira dros ysgwydd y bryn;
Mantell o eira yn glogyn clyd,
Pan fo'r gaeaf y rhynnu hanner y byd.

Pwy tybed fu'n brodio'r lliain main
A'i bwytho â gemau a pherlau cain?
Gemau a pherlau fel sêr ar dân!
Siôn Rhew fu'n brodio â'i bwythau mân.

Pwy tybed fu'n cerfio'r grisial oer
A'i hongian ar frigau yng ngolau'r lloer?
Clychau a brigau nadd ar goed?
Onid Syr Barrug fel erioed?

Pwy tybed sy'n tiwnio ei dôn mor bêr
Ar bibonwy'r bondo nes dawnsio o'r sêr?
Canu ar bibau, a'r iâ fel glain?
Hen Gerddor y Gogledd biau'r si a'r sain.

Pwy tybed sy'n printio'r patrymau tlws
Ar lwybr yr ardd ac ar garreg y drws?
Pwy sy'n printio'r patrwm â'i draed bach twt?
Y Robin druan, sy'n byw ar y clwt.

Pwy sy'n baeddio baeddu'r wenwisg laes,
Difwyno ei thegwch ar ffridd ac ar faes?
Hen Wynt y Gorllewin a'r Deheuwynt, ill dau, -
Y nhw sy'n braenu ei brodwaith brau.

Does dim ar y ddaear mor lân a gwyn
Â mantell o eira dros ysgwydd y bryn;
Mantell o eira yn glogyn clyd,
Cyn dyfod dau reibiwr a'i sarnu i gyd.

Aneurin Jenkin-Jones
Sbardun 2 – Cynffon Katia yn taro’r Alban
Mae rhannau o'r Alban yn cael eu chwipio gan wyntoedd stormus wrth i gynffon corwynt Katia daro Prydain. Mae pobl yn cael eu hannog i gadw draw o'r arfordir ac i gymryd gofal ar y ffyrdd.
Mae'r Swyddfa Dywydd wedi rhoi rhybudd melyn yn dweud y bydd teithio adref o'r gwaith yn anodd. Dywedodd llefarydd ar ran y Swyddfa Dywydd, 'Bydd yn rhaid i'r cyhoedd wylio rhag i'r daith adref o'r gwaith gymryd mwy o amser gan fod coed wedi syrthio ac adeiladau wedi cael difrod.'

Gwynt a glaw

Cafwyd gwyntoedd o 74 milltir yr awr (119 cilometr yr awr) yn Aonach Mor yn yr Ucheldiroedd a dywedodd Awdurdod Parc Cenedlaethol y Cairngorms bod gwyntoedd o 70 mya (113 cya) wedi eu cofnodi yno.

Rhagwelir y bydd gwyntoedd o 55 mya (86 cya) yn Glasgow a 75 mya (121 cya) yng Nghaeredin ac yng ngogledd Dumfries.

Mae perygl ychwanegol o law trwm yng ngorllewin yr Alban a disgwylir rhwng 50 mm (2 fodfedd) a 100 mm (4 modfedd) mewn rhai rhannau.

Yn Dumfries a Galloway mae coeden wedi syrthio ar y ffordd o Dalbeattie i Sandyhills yn Colvend. Daeth y gwifrau trydan i lawr hefyd a bu'r ardal heb drydan am oddeutu wyth awr.

Dywedodd heddlu Swydd Ayr fod coed wedi disgyn ar lawer o ffyrdd yn yr ardal a dywedodd heddlu Lothian a'r Gororau fod coeden wedi syrthio ar ben garej yn Strathearn Place yng Nghaeredin.

Trafferthion teithio

Dywedodd llefarydd ar ran ScotRail, "Mae'r gwasanaeth trenau rhwng Glasgow Central a Largs/Ardrossan wedi dioddef oherwydd y storm ond rydym wedi trefnu gwasanaeth bws arbennig o Kilwinning."

Mae'r gwasanaeth fferi i ac o Oban, Arran, Islay a Cumbrae wedi ei ganslo. Felly hefyd cychod Stena o Stranraer i Belfast a dywedodd P&O na fydd ei wasanaeth Fastcraft o Cairnryan yn rhedeg ddydd Llun a dydd Mawrth.

Mae cyfyngiad gyrru o 30 mya ar Bont Tay a dim ond ceir gaiff groesi Pont Forth lle mae cyfyngiad o 40 mya.

Yn y rhannau o gadwyn Mynyddoedd Nevis sy'n agored i feicwyr mynydd yn y gaeaf nid yw'r cadeiriau lifft yn cael eu defnyddio.

Sbardun 3 – Llifogydd! Help!
Mae rhai ardaloedd yng Nghymru wedi dioddef yn enbyd oherwydd llifogydd dros y blynyddoedd diwethaf. Nid oes modd atal llifogydd yn llwyr, ond gallwn baratoi ar eu cyfer. Mae Asiantaeth yr Amgylchedd wedi cyhoeddi gwybodaeth a fydd o gymorth cyn llifogydd, yn ystod llifogydd, ac wedi i'r dŵr gilio.

Mae'n bwysig eich bod yn gwybod mai eich cyfrifoldeb chi yw amddiffyn eich eiddo, nid yr Awdurdod Lleol.

Dyma rai o'r pethau y dylech eu gwneud: 

· Gwrando ar eich gorsaf radio leol i gael y newyddion diweddaraf ynglŷn â'r llifogydd.

· Paratoi bagiau tywod i rwystro'r dŵr rhag dod trwy ddrysau.

· Cymryd yn ganiataol bod dŵr llifogydd yn cynnwys carthion.

· Gwisgo menig plastig / rwber pan fyddwch yn trin eitemau sydd wedi bod yn y dŵr.

· Paratoi pecyn arbennig ar gyfer llifogydd, yn cynnwys fflachlamp, blancedi, dillad cynnes sy'n dal dŵr, welingtons, radio a batris, pecyn cymorth cyntaf, menig rwber, bwyd, bwyd anifeiliaid anwes, a meddyginiaeth.

· Cadw'r pecyn ar y llawr uchaf os yn briodol.

· Diffodd y cyflenwad nwy, dŵr a thrydan ar unwaith.

· Symud eich anifeiliaid anwes i le diogel.

· Os yw cyflwr y ffyrdd yn addas a diogel, symud eich cerbydau i ardal lle na fydd llifogydd.

· Os yw'n angenrheidiol eich symud o'r tŷ, cysylltu â'r Heddlu neu ffonio 999.

· Os ydych yn symud, rhoi gwybod i'r Gwasanaethau Brys i ble'r ydych wedi mynd.

· Os ydych wedi eich caethiwo yn y tŷ oherwydd y llifogydd, sefyll yn y ffenest a cheisio tynnu sylw rhywun.

· Osgoi dŵr sy'n llifo. Gall chwe modfedd o ddŵr fwrw oedolyn i'r llawr.

 Dyma rai o'r pethau na ddylech eu gwneud:

· Caniatáu i blant chwarae yn y llifogydd.

· Taflu sbwriel i ffosydd ac afonydd, a pheidiwch â'i adael ar y dorlan - gall hynny waethygu'r sefyllfa'n arw.

· Defnyddio offer trydanol sydd wedi gwlychu nes bo trydanwr wedi bwrw golwg drostynt.

· Defnyddio bwyd sydd wedi cael ei halogi gan ddŵr llifogydd.

· Defnyddio dŵr sydd wedi cael ei halogi yn ystod y llifogydd i olchi llestri, glanhau'ch dannedd, golchi a pharatoi bwyd a gwneud rhew na'i yfed.

· Taflu nwyddau sydd wedi cael eu difrodi nes i'ch cwmni yswiriant eu harchwilio.
Heriol 
Sbardun 1 – Eira, eira hwyr y dydd
Eira, eira hwyr y dydd

(Detholiad)
Eira, eira, hwyr y dydd.
Lloer o'i harffed ddiwedydd
yn hau ceinioge newydd,
Eira, eira hwyr y dydd.

Eira, eira hwyr y dydd
fel cen lond pen y pinwydd.
Trwch fel conffeti ar wydd.

Lleuad wen fel gobennydd,
plu'r cwd yn pylu'r coedydd
Eira, eira hwyr y dydd.

Eira, eira, hwyr y dydd,
Fel gefail y gaeafwydd,
Gwreichion gwyn ar derfyn.

Eira, eira hwyr y dydd
Siampaen, siampaen yw'r pinwydd,
Eira, eira hwyr y dydd.

Alan Llwyd
Sbardun 2 – Corwyntoedd
Sut maen nhw'n cael eu henwi?

Tra roedd UDA yn dal i glirio llanast Irene a delio gyda Lee roedden nhw'n cadw llygad ar Katia! A chyn bo hir, mae'n siwr, bydd Tammy, Vince a Whitney ar y newyddion! Ond sut mae corwyntoedd yn cael eu henwi?
Mae rhoi enw person i gorwynt yn hytrach na rhif yn haws ei gofio ac yn llai cymhleth. Ond pwy sy'n eu dewis? Canolfan Corwyntoedd Genedlaethol UDA yn Miami ddechreuodd yr arfer yn 1953. Erbyn heddiw mae'r ganolfan yn cael ei rheoli gan Fudiad Meteorolegol y Byd sy'n rhan o'r Cenhedloedd Unedig. Mae ganddi bum pwyllgor mewn rhannau o'r byd lle ceir corwyntoedd a nhw sy'n dewis yr enwau.

Ym mis Mawrth neu fis Ebrill bob blwyddyn penderfynir pa stormydd yn ystod y flwyddyn aeth heibio sydd wedi bod yn drychinebus ac wedyn chaiff yr enwau hynny mo'u defnyddio eto.

Dilyna'r rhestr drefn yr wyddor, felly mae storm gyntaf pob blwyddyn yn dechrau gydag 'A'.
Pryd y dechreuodd yr arferiad?

Yn ôl Koji Kuroiwa, pennaeth rhaglen stormydd Mudiad Meteorolegol y Byd, milwyr UDA yn yr Ail Ryfel Byd ddefnyddiodd enwau pobl ar stormydd gyntaf: 'Roedden nhw'n hoffi dewis enwau cariadon, gwragedd neu famau. Cyflwynwyd yr egwyddor yn swyddogol yn 1953 a dechreuwyd defnyddio enwau dynion yn 1970. Rydyn ni'n cael llawer o geisiadau bob blwyddyn yn gofyn i ni ddefnyddio enw gwraig neu gariad. Ar y llaw arall, bydd rhai merched yn anhapus iawn o glywed storm yn cael ei henwi ar eu hôl!'
Wyddoch chi...?
Doedd dim trefn ar enwi stormydd yn Oes Fictoria. Cafodd un ei henwi yn Antje am iddi rwygo mast llong o'r enw hwnnw. Câi eraill eu henwi ar ôl eu lleoliad.

Yn y Caribî, roedden nhw'n cael eu henwi ar ôl seintiau os oedden nhw'n digwydd ar ddiwrnod y sant hwnnw.

Nid yw'r llythrennau Q, U, X, Y a Z yn cael eu defnyddio oherwydd y prinder enwau sy'n dechrau gyda'r llythrennau hyn. Felly mae uchafswm o 21 storm y flwyddyn cyn mynd trwy'r llythrennau i gyd.
Categorïau corwyntoedd

	Rhif (categori)
	Cryfder y gwynt (mya)
	Difrod
	Pellter y storm

	1
	74-95
	Ychydig iawn: carafannau heb eu dal i lawr, tyfiant, arwyddion
	4-5 troedfedd

	2
	96-110
	Canolig: carafannau, toeon, cychod bach, llifogydd
	6-8 troedfedd

	3
	111-130
	Cryn dipyn: adeiladau bychain, gorlifo ffyrdd
	9-12 troedfedd

	4
	131-155
	Eithafol: difetha toeon, diwreiddio coed, gorlifo ffyrdd a thai glan môr
	13-18 troedfedd

	5
	Mwy na 155
	Dychrynllyd: chwalu'r rhan fwyaf o adeiladau, chwalu tyfiant, torri'r cysylltiad priffyrdd, gorlifo cartrefi
	Mwy na 18 troedfedd


Corwyntoedd mawr UDA

Mae America yn cael llawer mwy o gorwyntoedd na ni. Dyma rai o'r rhai gwaethaf i ddigwydd yno erioed.

Corwynt Carla: 10 Medi 1961, ar arfordir Texas. Symudwyd tua 500,000 o bobl o'r ardal. Amcangyfrifwyd bod gwyntoedd o 150 mya yng nghanol y corwynt. Bu farw 46 o bobl.

Corwynt Betsy: 8 Medi 1965 yn Florida ac ar arfordir Louisiana. Lladdwyd 75 a chafwyd gwyntoedd o 160 mya.

Corwynt Camille: 17 Awst 1969 ar arfordir y Gwlff. Cafwyd llifogydd yn Virginia hefyd. Cafwyd gwyntoedd o 200 mya a bu farw 250 o bobl.

Corwynt Celia: 3 Awst 1970 yn Texas. Difrodwyd parc carafannau gan wyntoedd cryf. Cyfanswm o 11 o bobl yn marw.

Corwynt Gilbert: 16 Medi 1988. Cafwyd gwyntoedd o 160 mya. Aeth trwy Jamaica, dros ran o México nes cyrraedd Texas ac Oklahoma fel storm o law. Bu farw 318.

Corwynt Andrew: 24 Awst 1992 yn ne Fflorida ac yna Louisiana. Gorfodwyd mwy na miliwn o bobl i adael yr ardal. Y corwynt mwyaf costus erioed hyd hynny.

Corwynt Floyd: Medi 1999. Roedd cymaint o law nes y bu'n rhaid cyhoeddi bod trychineb mewn 13 talaith. Costiodd $500 miliwn i gael pethau i drefn.

Corwynt Katrina: Awst 2005. Y storm fwyaf niweidiol a chostus erioed yn hanes America. Achoswyd gwerth $75 biliwn o niwed yn ardal New Orleans. Bu farw 1,577 yn Louisiana, 238 yn Mississippi, a 7 yn ne Florida.

Corwynt Rita: Medi 2005, Texas a Louisiana. Achosodd 7 marwolaeth a gwerth $10 biliwn o ddifrod.
Sbardun 3 – Chwarae gyda natur
'Trueiniaid ardal Sindh, Pakistan yn cael eu taro unwaith yn rhagor gan lifogydd.' Penawdau fel hyn oedd yn ein papurau newydd ym mis Medi 2011. Roedden nhw'n adlewyrchu'r penawdau yn 2010.
Ar 5 Medi 2011, cyhoeddwyd bod 2 filiwn o bobl wedi dioddef oherwydd y llifogydd a bod 85 wedi eu lladd - y mwyafrif gan adeiladau yn syrthio neu drwy gael eu trydaneiddio.

Buan y cafwyd adroddiadau bod y llifogydd wedi effeithio ar o leiaf 5.5 miliwn o bobl wrth i afonydd orlifo wedi glawogydd trwm. Bu'n rhaid i bobl ddianc o'u cartrefi i chwilio am loches ar ochrau'r ffyrdd, mewn ysgolion ac ar gledrau rheilffyrdd.

Argyfwng yn Pakistan

Yna cyhoeddwyd bod y llifogydd wedi effeithio ar 8.8 miliwn o bobl yn nhalaith Sindh y wlad a 14,000 yn nhalaith Balochistan, gydag oddeutu 6.8 miliwn acer o dir wedi ei ddifetha - ardal yr un maint â Haiti.

Am yr ail flwyddyn yn olynol roedd ffermwyr yn colli eu bywoliaeth, "Roedd fy nghnwd siwgwr yn barod i'w gynaeafu ac rydw i'n dal i geisio dod dros golledion y llynedd. Does wybod beth fydd yn digwydd rwan," meddai Majeed-ud-Din, 40 oed o'i bentref yn Khairpur, un o'r ardaloedd a oedd wedi dioddef fwyaf.

Yn yr wythnosau'n dilyn y llifogydd, cafwyd apeliadau am arian gan fudiadau fel Achub y Plant a rhybuddion bod bywydau tair miliwn o blant mewn perygl. Plant fel Mushtak. Pan aeth ei dad ag ef i'r clinic yn y lloches doedd ganddo ddim digon o arian i dalu am feddyginiaeth.

Yn ôl David Wright, cyfarwyddwr Cronfa Achub y Plant yn Pakistan, "Mae'r plant yn byw mewn amgylchiadau enbyd ac mae'r teuluoedd mewn perygl o newynu gan fod eu bwyd wedi ei 'sgubo ymaith gan y llifogydd a does ganddyn nhw ddim arian. Y peth gwaethaf ydy eu bod yn yfed dŵr wedi ei lygru gan garthion."

Perswadiodd apeliadau fel hyn drigolion 'cyfoethog' y byd i gyfrannu tua £13 miliwn i fudiadau fel Cronfa Achub y Plant ac Oxfam er mwyn iddyn nhw allu rhoi bwyd, lloches a gofal meddygol i'r rhai oedd yn dioddef. 

Gwaith mudiadau gwirfoddol

Mae mudiadau gwirfoddol fel Oxfam ac Achub y Plant yn helpu pobl i ddelio â thywydd eithafol ledled y byd.

Yn Ne Affrica mae ffermwyr wedi cael eu hyfforddi i blannu cnydau sy'n tyfu'n sydyn ac sy'n llai dibynnol ar y glaw annibynadwy.

Yn Bangladesh mae'r pentrefwyr yn creu gerddi llysiau sy'n arnofio fel bod eu cynhaliaeth yn cael ei harbed rhag llifogydd.

I geisio achub eu tir rhag tonnau'r stormydd mae cymunedau'n plannu mangrofau trwchus ar hyd yr arfordir yn Fiet-Nam.

Tywydd eithafol ledled y byd

Mae'n ddigon gwir mai gennym ni, bobl freintiedig y Gorllewin, y daw'r arian. Ond ai lleddfu ein cydwybod ydyn ni? Ai arnon ni mae'r bai am y newid yn yr hinsawdd? Os nad ydych yn credu ei fod yn newid gofynnwch i Turaqulov, ffermwr yn Tajikistan.

"Rydw i'n meddwl bod y tywydd wedi cynhesu yn y bedair mlynedd diwethaf ac mae'n effeithio ar ein cnydau. Rydyn ni'n colli 30 y cant ohonynt i wahanol afiechydon."

Anlwcus? Triwch annheg. Pam? Oherwydd y gwledydd cyfoethog sy'n cynhyrchu'r nwyon tŷ gwydr sy'n achosi'r newid yn yr hinsawdd a'r gwledydd tlotaf sy'n dioddef fwyaf. 

Pan fo llifogydd yn digwydd ym Mhrydain, mae cymorth parod ar gael i ni. Mae'n anodd iawn i bobl mewn gwledydd tlawd gael dau ben llinyn ynghyd, felly does ganddyn nhw ddim cynilion i'w defnyddio mewn argyfwng. Hefyd, mae deiet gwael, diffyg carthffosiaeth a diffyg gofal iechyd effeithiol yn lledaenu afiechydon.
Cynhesu byd-eang

Yn anffodus, nid yw arweinyddion y byd yn delio'n dda iawn â'r cynhesu byd-eang. Mae'r sefyllfa'n enbyd yn barod ond mae trychineb ar y gorwel. Mae'n ffaith fod y lefelau carbon deuocsid, methan ac ocsid nitraidd yn uwch heddiw nag y buon nhw yn y 420 mlynedd diwethaf.

Efallai mai gweld beth fydd yn digwydd i'r tywydd yng Nghymru wnaiff ein perswadio i newid ein ffordd o fyw.

Beth ydy'r rhagolygon i weddill y byd os na thorrwn i lawr ar allyriadau erbyn 2080? Bydd lefel y môr yn codi 50 cm a bydd dwywaith cymaint o bobl yn dioddef llifogydd - y mwyafrif ohonynt yn ne a de-ddwyrain Asia. Pe bai lefel y môr yn codi 1 metr byddai Bangladesh, er enghraifft, yn colli 17.5 y cant o'i thir. Bydd prinder dŵr yn gadael 3 biliwn o bobl yn y Dwyrain Canol ac India heb ddŵr a bydd sychder a llifogydd yn achosi prinder bwyd, yn chwalu cartrefi ac yn lledaenu afiechydon.

Ydy hynny yn eich ysgwyd? Bydd ar fudiadau angen llawer iawn mwy o arian wedyn! Oni fyddai'n well i ni i gyd bwyso ar arweinyddion y byd i weithredu gyda'n gilydd i ostwng allyriadau ac i ninnau hefyd wneud ein rhan o ddydd i ddydd?

Mae amser yn brin.













































































































